
HEADLINES (MORNING)

1. Chief minister Pu Lalduhoma hoin nimin khan Aizawl Chanmari atanga
Lammual inkarah 'Krismas Parade' neih a ni.

2. Mizoram chhim lamah tuihri ni ngeia ngaih a leng mek a, hei vang hian Siaha
Additional Deputy Commissioner Abraham Beirazi Khithie chuan nizan khan
thu chhuah a siam.

3. Special Intensive Revision of Electoral Roll neih mekah nimin khan Election
COmmission chuan state pathum leh UT pakhata draft electoral roll a
tichhuak.

4. Union Agriculture Minister Shivraj Singh Chouhan chuan sawrkarin thlai chi

leh leitha suak zawrh leh hralh ti bo turin dan khauh tak a ruahman mek a ti.

B>
CHRISTMAS PARADE

Chief minister Pu Lalduhoma hoin nimin khan Aizawl Chanmari atanga
Lammual inkarah 'Krismas Parade' neih a ni.

Pu Lalduhoma-te chhungkua chuan Zarkawt kawn atangin Christmas Parade
hi telpuiin hma an hruai a. Tourism Minister Pu Lalnghinglova Hmar leh department
hotute pawh an tel a. No Vehicle Zone chhimtu mipuite chibai buk phei zelin,
Lammualah an lutkhawm a. Christmas Carol Concert leh Winter Festival 2025
kharna hun an hmang nghal a. Winter Fest kharna inkhawmah hian Chief Minister
Pu Lalduhoma chuan mipuite hnena chibai bukna thu tawi a sawi a ni.

Mipui thahnem tak fuan khawmna Christmas Parade-ah hian Venghnuai
Kohhran Pavalai Pawlte chuan rimawi tumin, Mizoram Cosplay Organisation-te’n
thuam mak mawi leh danglam tak takte an pholang a. Art & Culture Department
hnuaia Institute of Music & Fine Arts atanga zirchhuakte’n Mizo thuam chi hrang
hrang entir bawkin, Mizoram Down Syndrome Association-te pawh he Parade-ah
hian an tel a ni.

Tourism Department leh Mark Events-te tangkawp buatsaih Christmas
Parade-ah hian Best Costume Award siam a ni a, lawmman hian Rs. 5000/- a keng
tel a. Mari & Joseph cosplay-tu Lalrinnunga leh Rebek Lalremruati-te'n an dawng a
ni.

B>
FREE TAXI SERVICE

Champhai District chhunga awm Ngur khua a Taxi neitu te chu nimin khan a
thlawnin a tlan a, a thlawna an tlan chhan hi Krismas bazar duh te awlsam taka an
veivah theih nana tih a ni.

Ngur Taxi te hi an khua atanga KM 18 vela hla, Champhai khua a Krismas
bazar duh leh mahni pawimawh ti duh te tan a thlawn in an Taxi an service a, vawi
khat kalah he khuaa Bazar mamawhte an leng lo hle a, vawi hnih an thiar a; haw lam
pawh vawi hnih an thiar leh bawk a ni.

Tun dinhmunah Ngur khuaah hian Taxi 15 an awm mek. Inrinni kalta khan
Ngur khuaa Sumo pakhat leh private Car te chu a thlawnin mipui tan an lo tlan tawh
bawk a ni.

B>
CHOLERA

Mizoram chhim lamah tuihri ni ngeia ngaih a leng mek a, hei vang hian Siaha
Additional Deputy Commissioner Abraham Beirazi Khithie chuan nizan khan thu
chhuah a siam.

Siaha Additional Deputy Commissioner chuan, Tunlai hian Siaha District
huam chhunga khaw thenkhat, Lomasu, Lodaw, Lopu leh Khaikhy khaw chhungah
Tui-hri nia hriat inkai chhawn awlsam tak natna a leng mek tih a sawi a. He hri hi
mihring hriselna nunna atan pawh a hlauhawm hle a. He hri leng mek hi ei leh in
thianglim lo leh hmun dang atanga mihring vei vak leh khualzin miten an put darh a
ni ber tih sawiin, an District chhunga mipui mimirte he hri hlauhawm tak atanga kan
lo him zawk nan khuah khirhna dan leh thupek chhuah a tul tih a sawi bawk.

Thuchhuah in a tarlan dan chuan, Lomasu, Lodow, Lopu leh Khaikhy ram
chhunga International Border/Indo Myanmar Border-a luh leh chhuah khap tlat a ni
a. He thu zawm lo te chu Bharatiya Nyaya Sanhita (BNS) 2023, Section 223-na
hmangin na taka hrem theih an ni. Thupek hian December ni 23 atanga nakkum
January ni 4 thleng a huam dawn a ni.

Nimin khan Lawngtlaii Lawngtlai district bawrhsap Pu Donny Lalruatsanga
pawhin thuchuah a lo siam tawh a, Akashvani News Aizawl a hrilh danin Lawngtlai
khawpui-ah tuihri ni ngei a rin vei mi 2 tun hnai-ah an thi a. Thite hi tuihri vang a ni
tih finfiahna chiah a la awm lo na chungin an nat dan leh a natna lanchhuah danah a
hma lama Lawngtlai district a Kakichhuah khua a mi 6 thihna chhan hi tuihri ni ngei
a rin a ni a. Chubakah Lawngtlai College Venga Lairam Christian Medical Centre
(LCMC) Hospital-ah tunah hian tuihri vei ni ngei a rinhlelh mi 5 enkawl mek an ni
bawk.

Thupek hi Epidemic Diseases Act, 1897 section 2 leh Bharatiya Nagarik
Suraksha Sanhita (BNSS), 2023 section 163 in thuneihna a pek angin bawrhsap hian
a chhuah a. Thla hnih chhung atan thu leh awm hma chu kenkawh tur a ni a. Dan
bawhchhiate chu Bharatiya Nyaya Sanhita (BNS), 2023 section 223 hmanga hrem
theih an ni ang.

Bawrhsap chuan Lawngtlai a damdawi-in awm zawng zawngte chu tuihri vei
ni a hriat damlo te a hranga dahna tur isolation ward ruahman vek turin a hriattir
bawk a. Mipuite chu natna hrik laka invenna atana kut silfai bakah tui chhuanso
emaw filter emaw chauh in tura thurawn a tichhuak bawk.

B>
UNATURAL DEATHS

Aizawl District Police- District Executive Force (DEF) chhinchhiah danin
kumin hian Aizawl district chhungah sarthi 158 an awm.

Kumin January atanga December-ah ni 17 thleng khan Aizawl District ah
sarthi 158 an awm a, chung zinga mi 36 chu damdawi/ ruihhlo hmansual vang a thi
an ni. Mahni intihlum mi 30 leh tuitla 12 an awm a, midang 78 chu chetsualna
(accident) hrang hrang vanga thi leh thih chhan hriat chian lohte an ni.

Aizawl DEF chuam chhungah kumin chhungin CEIR portal hmangin mobile
phone bo 745 hmuh let a ni a, phone bote chu a neitute hnenah pet let nghal zel a ni.
Aizawl District-a police station zingah Bawngkawn PS ah phone bo hmuh let tam
berin, 318 a ni a, Sialsuk PS, Darlawn PS leh Sakawrdai PS-ah te phone bo hmuh let

a awm lo thung.
<>

GOOD GOVERNANCE WEEK

Nimin khan Lawngtlai DC Conference Hall-ah 'Good Governance Week'
hman a ni.

Good Governance Week hi Adviser to Chief Minister (H&FW,A&FW) leh
Lawngtlai East bialtu MLA ni bawk Dr. Lorrain Lalpekliana Chinzah chuan
hmanpuiin, rorelna thain ram leh mipuite tan hmasawnna a thlen thin angin, rorelna
tha tak nei tura hmalak a tul hle a ni, a ti a. Rorelna tha chuan sawrkar nghet tak
dinin, mipuiin sawrkarah rinna nghatin lungawina an hmu bawk thin a, chutiang
rorelna tha siam tur chuan mawhphurhna nei ten theihtawp an chhuah a tul hle a ti.
Ei leh bar, sumdawnna leh thil danga hmasawnna thleng turin rorelna tha a awm a
tul a, sawrkar tha tak din turin theihtawp 1 chhuah ang u tiin a sawm a. Eirukna hian
hmasawnna a dal thin a, ram chang kang tehna pawh eirukna a tam em tih a ni fo tih
tarlangin, ramin hma a sawnna tura eirukna lama fihlim turin sawrkar hnathawkte a
chah a ni.

Adviser to Chief Minister chuan Democracy ban pathum pawimawh tak -
Executive, Legislative leh Judiciary- te inkarah thawhhona tha tak a awm loh chuan
sawrkar tha din a harsa tih sawiin, thawhhona tha tak awm tura tan la thar turin a
fuith a. MLA chuan lang tlang sawrkar din turin NGO leh mipuite pawhin tih tur an
nei ve tih tarlangin, sawrkar hmalakna, sum hmanna leh hnathawhah dik tawk lo a
em em tihte an ngaihvenin, an enfiahpui fo a tul hle a ti bawk.



Regional News Unit AIR Aizawl Wednesday, December 24, 2025

Good Governance Week- hi December Ni 19 atanga Ni 25 inkar chhung
hman tur a ni a, kumin thupui atan hian "Prashasan Gaon Ki Ore” - Citizen-centric
Governance and doorstep redressal of public grievances (Mipui thlurbing rorelna leh
an lungawilohna an chenna hmun ngeia chinfel) tith hman a ni.

<>
MASS SHOPPING

Krismas hmanga tura inbuatsaihna chuan a vawr tawp a thleng ta a, Lunglei
khawpui chu Krismas lawm turin tisa leh thlarau lamah inbuatsaihna in a vawrtawp
a thleng chho mek.

Krismas boruak siamtu ber pakhat, thawmhnaw leh second-hand zuarte Super
Market hmunah Lunglei Municipal Council (LMC)-in inpho an phal loh avangin
thawmhnaw zawrhna mumal a awm lova, hmun remchang laiah sumdawng te hian
an thawmhnaw an zuar a ni. LMC hian Lunglawn mualah in zuar turin an ti a, mahse
hei hi thawmhnaw zuartu tam zawkte’n an duh lova. Super Market hmun velah
Police an awm reng bawk si vangin mi tam takin thawmhnaw lei tur a kalna tur ber
an hre lova. Chutih rualin thawmhnaw zuartu engemawzat an in zuar thei lova,
thenkhat chuan an pheikhawk zawrh te a man chanve a tihniamin inzawrhna mumal
a awm si lo tiin nasa fe a an tihtlawm thu an sawi ve bawk a ni.

SIR

Special Intensive Revision of Electoral Roll neih mekah nimin khan Election
COmmission chuan state pathum leh UT pakhata draft electoral roll a tichhuak a.
Chhattisgarh, Madhya Pradesh, Kerala leh Andaman and Nicobar draft roll tih
chhuah a ni. SIR thawh hnihna hi November ni 4 atang khan state pakua leh UT
pathumah neih a ni a. Heng state te hi Chhattisgarh, Goa, Gujarat, Kerala, Madhya
Pradesh, Rajasthan, Tamil Nadu, Uttar Pradesh, West Bengal, Puducherry,
Lakshadweep leh Andaman and Nicobar Islands te an ni a. Nakum 2026 February
ni 14 ah final voter list tihchhuah a ni ang.

>3
VIGYAN AWARD

Union Agriculture Minister Shivraj Singh Chouhan chuan sawrkarin thlai chi
leh leitha suak zawrh leh hralh ti bo turin dan khauh tak a ruahman mek a ti. Nimina
Nagaur district-a State-level farmers' conference ah he thu hi sawiin Pu Chouhan he
dan thar pahnih hi Parliament session lo awm leh turah putluh a ni ang a ti a. Heng
dan te hi ataka hman anih hunah chuan thlai chi leh leitha suak zuar thinte chungah
na taka hremna pek a ni ang a ti a. Pradhan Mantri Awas Yojana hnnuaia zirchianna
chu zawhfel tawh a ni a ti a. He hamthatna la dawnglo te chu lo phang lo tura chahin
scheme dawng thei tur thlannaah inthlahdul hret a ni ang a ti a. Sarwakrin Pradhan
Mantri Fasal Bima Yojana pawh siamtha tura hma a lak thu a sawi bawk a ni.

